
കുടുംബശ്രീ ദേശീയ സരസ് മേള പതിനൊന്നാം ദിനം
സരസ് മേളയിൽ പറന്നുയർന്ന് ബഡ്‌സ് ശലഭങ്ങൾ

ചെങ്ങന്നൂർ: ദേശീയ സരസ് മേളയിലെ പതിനൊന്നാം ദിനം  അരങ്ങിനെ  വർണ്ണാഭമാക്കിയത്  മികച്ച കലാപ്രകടനം കാഴ്ച വച്ച  കുടുംബശ്രീയുടെ ബഡ്‌സ്  ശലഭങ്ങൾ.  ഭിന്ന ശേഷിക്കാരായ കുട്ടികളുടെ കലാപരമായ കഴിവുകൾ പ്രോത്സാഹിപ്പിക്കുന്നതിനും, അവർക്ക് മാനസികോല്ലാസം നൽകുന്നതിൻ്റെയും ഭാഗമായി സംഘടിപ്പിച്ച കലാമേളയിൽ ജില്ലയിലെ പതിനൊന്ന് ബഡ്സ് സ്ഥാപനങ്ങളിലെ നൂറോളം വിദ്യാർത്ഥികളാണ്  പങ്കെടുത്തത്.

സ്വന്തം പരിമിതികളെ മറന്ന് ഓരോ കുട്ടിയും വേദിയിൽ ഗ്രൂപ്പ് ഡാൻസ്, ഫോക്ക് ഡാൻസ്, നാടോടിനൃത്തം, മിമിക്രി,ലളിതഗാനം, സിനിമാറ്റിക് ഡാൻസ് തുടങ്ങിയ  കലാപ്രകടനങ്ങൾ കാഴ്ചവെച്ചു.

കഴിഞ്ഞ സംസ്ഥാന ബഡ്സ് കലോത്സവത്തിൽ മിമിക്രിയിൽ മൂന്നാം സ്ഥാനം നേടിയ മലർവാടി ബി.ആർ.സി യിലെ ലാവണ്യ വിജയന്റെയും, ആലപ്പുഴ ജില്ലാ ബഡ്സ് കലോത്സവത്തിൽ ഗ്രൂപ്പ് ഡാൻസിൽ ഒന്നാം സ്ഥാനം നേടിയ സ്നേഹതീരം ബഡ്സ് സ്കൂളിലെ കുട്ടികളുടെയും പരിപാടികൾ കലാമേളയിലെ ശ്രദ്ധേയ പ്രകടനങ്ങളായിരുന്നു. കുട്ടികൾ അവതരിപ്പിച്ച എല്ലാ ഇനത്തിനും
സദസ് നിറഞ്ഞ കൈയ്യടി നൽകി പ്രോത്സാഹിപ്പിച്ചു.

 കുട്ടികളെ കലാമേളയ്ക്ക് വേണ്ടി പരിശീലിപ്പിച്ച് പ്രാപ്തരാക്കിയ ബഡ്സ് അധ്യാപകരുടെ കലാപരിപാടികളും വേദിയിൽ അരങ്ങേറി. കലാമേളയിൽ പങ്കെടുത്ത എല്ലാ കുട്ടികൾക്കും ആലപ്പുഴ ഡി.എം.സി രഞ്ജിത്ത്.എസ് മെഡൽ നൽകി ആദരിച്ചു. തുടർന്ന്
ചെങ്ങന്നൂർ ഗവൺമെൻറ് ഇൻസ്റ്റിറ്റ്യൂട്ട് ഓഫ് ഫാഷൻ ടെക്നോളജിയിലെ  വിദ്യാർത്ഥികൾ അവതരിപ്പിച്ച ഫാഷൻ ഷോയും വേദിയിൽ അരങ്ങേറി.

പബ്ളിക് റിലേഷൻസ് ഓഫീസർ
കുടുംബശ്രീ

